
АННОТАЦИЯ
Ушбу мақолада муддатли меҳнат шартномасини тузишда юзага келадиган назарий 

ва амалий муаммолар ўрганилган. Муддатли меҳнат шартномасини имзолашда асосан иш 
берувчилар манфаатдор эканлиги сабабли, бундай шартномаларни асоссиз тузишни олдини 
олиш чоралари таҳлил қилинган. Мавжуд муаммоларни таҳлил қилиш натижасида қонунчиликни 
такомиллаштириш юзасидан асосланган фирклар берилган.

Калит сўзлар: меҳнат кодекси, меҳнат шартномаси, муайян муддат, номуайян муддат, 
шартнома муддатини узайтириш, шартномани бекор қилиш.

ВРЕМЕННЫЙ ТРУДОВОЙ ДОГОВОР: ТЕОРЕТИЧЕСКИЕ И ПРАКТИЧЕСКИЕ 
ПРОБЛЕМЫ

АННОТАЦИЯ
В данной статье исследуются теоретические и практические проблемы, возникающие 

при заключении временного трудового договора. Поскольку работодатели заинтересованы 
в заключении временного трудового договора, исходя из чего рассмотрены были меры по 
предотвращению необоснованного заключения таких договоров. Результат анализа существующих 
проблем позволил дать предложения по совершенствованию национального законодательства. 

FIXED-TERM EMPLOYMENT CONTRACT: THEORETICAL AND PRACTICAL 
PROBLEMS

ANNOTATION
Theoretical and practical problems with the conclusion of a fixed-term employment contract  are 

learned in this article. Since employers are primarily interested in signing a fixed-term employment 
contract, measures to prevent unjustified conclusion of such contracts have been analyzed. As a result of 
the analysis of the existing problems, well-founded opinions on improving the legislation are given.

Keywords: labor code, employment contract, definite term, indefinite term, extension of contract, 
termination of contract
                                                                                                                                                                         

Ўзбекистон Республикасининг Меҳнат кодексида муддатли меҳнат шартномаси тузишни 
назарда тутилганлиги, бир томондан меҳнат шартномаси тарафлари учун қулайлик яратса, 
иккинчи томондан маълум бир назарий ва амалий муаммоларни келтириб чиқармоқда. Иш берувчи 
аксарият ҳолатларда номуайян муддатга тузилиши керак бўлган меҳнат шартномасини, ҳеч қандай 
асосларсиз муддатли меҳнат шартномасини тузади. Бу ходимлар ҳуқуқлари ҳимояланишини 
сезиларли даражада ёмонлаштиради. Иш берувчи, ходим билан муддатли меҳнат шартномасини 
тузиш орқали, унинг муддати тугаши билан ўзига номақбул деб ҳисоблаган ходимлардан тезда 
қутулиш имкониятига эга бўлади. Шу сабабли ҳам ходим, у билан ноқонуний муддатли меҳнат 
шартномасини имзолашдан чеклайдиган қонуний ҳимояга муҳтож. 

Муддатли меҳнат шартномаси ходимларга меҳнат муносабатларининг барқарор давом 
этишига ишонч бермайди. Бундай шартномани имзолаш иш берувчи учун фойдалироқ, чунки 
иш берувчи меҳнат шартномасининг муддати тугаши туфайли ходимни ишдан бўшатиш ҳуқуқи 
пайдо бўлади.

Меҳнат тўғрисидаги қонун ҳужжатлари бир томондан ходимларнинг ҳуқуқларини ҳимоя 
қилиш, иккинчи томондан эса ходим ва иш берувчининг манфаатлари ўртасидаги мувозанатни 
таъминлаш учун мўлжалланган. Муддатли меҳнат шартномаларини ҳуқуқий тартибга солиш 
масалалари меҳнат ҳуқуқи назарияси ва қонунчиликни қўллаш амалиётида энг мунозарали 
масалалардан бири ҳисобланади. Бу масалани ҳал қилишда муддатли меҳнат шартномаларини 
тарафлари бўлган, бир бирига зид бўлган ходимлар ва иш берувчиларнинг манфаатларини ҳисобга 
олиш керак.

Меҳнат шартномаси иш берувчи ва ходим ўртасидаги меҳнат муносабатларини юзага 
келтирувчи асосий ҳужжатдир. Меҳнат кодекси 72-моддага кўра, меҳнат шартномаси ходим билан 
иш берувчи ўртасида муайян мутахассислик, малака, лавозим бўйича ишни ички меҳнат тартибига 
бўйсунган ҳолда тарафлар келишуви, шунингдек меҳнат тўғрисидаги қонунлар ва бошқа норматив 
ҳужжатлар билан белгиланган шартлар асосида ҳақ эвазига бажариш ҳақидаги келишувдир. Агар 
ходим ва иш берувчи ўртасида тузилган меҳнат шартномасини бекор қилиш муддати ва сабаби 
олдиндан маълум бўлса, бу муддатли меҳнат шартномаси деб аталади ва бундай шартноманинг 
максимал муддати -беш йил. Агар шартномада беш йилдан узоқроқ муддат кўрсатилган бўлса, 
ходим аслида номуайян муддатга иш билан банд деб тахмин қилинади.

Меҳнат шартномаси ҳуқуқ ва мажбурият юзага келтирувчи юридик битим сифатида қуйидаги 
вазифаларни бажаради:

- у юридик факт бўлиб, ходим ва иш берувчи ўртасида меҳнат ҳуқуқий алоқа юзага 
келганлигини тасдиқловчи ҳужжатдир;

- меҳнат шартномаси тарафлари бир-бирига нисбатан ҳуқуқларга ва мажбуриятларга эга 
эканликларини тасдиқловчи далилдир;

- меҳнат шартномаси ҳуқуқларини ҳимоя қилиш воситасидир [1, Б.138].
Ҳуқуқшунос олим Л.Ю.Бугров меҳнат шартномасининг юридик моҳиятини беш йўналишда 

тушунтиради: 1) меҳнатга бўлган ҳуқуқни амалга ошириш; 2) давлат томонидан ўрнатилган 
талаблар доирасида тузилган шартнома; 3) меҳнат ҳуқуқининг бош институти; 4) юридик фактлар 
йиғиндиси; 5) меҳнат ҳуқуқининг манбаларидан бири [2, С.91].

А.М. Лушников, М.В. Лушниковалар меҳнат шартномасини қуйидаги турларга классификация 
қилишади: 1) меҳнат ҳуқуқларини амалга ошириш шаклига қўра – якка ва коллегиал; 2) меҳнат 
шартномасига нисбатан – асосий (меҳнат шартномаси) ва бошқа (меҳнат тўғрисида бошқа 
келишувлар); 3) муддатига қараб муайян ва номуайян; 4) меҳнат шартномасининг мазмуни ва 
иш берувчи ҳамда ходимларнинг категориясига қараб (меҳнат фаолияти йўналишига қараб) –
педагок, тиббиёт, транспорт ва бошқа соҳалардаги ходимлар билан меҳнат шартномаси; 5) меҳнат 
шартномани бир томон учун тузиш мажбурийлигига қараб – мажбурий ва тарафлар эркинлигига 
асосланган [3, С.46]. 

Муддатли меҳнат шартномаси уни номуайян муддатга тузилган шартномадан ажратиб 
турадиган хусусиятларга эга.Бу хусусиятлар бир қатор олимлар томонидан ўрганилган.

Меҳнат кодексида муддатли меҳнат шартномаларининг турлари ажратиб кўрсатилмаган. 
Айрим муаллифлар қонун чиқарувчи томонидан белгиланган чекловларга асосланиб, муддатли 
меҳнат шартномаларини икки гуруҳга ажратадилар. Биринчи гуруҳга бажариладиган ишнинг 
характери ёки уни бажариш шартлари асосида муддатсиз меҳнат шартномаси тузиш имконияти 
бўлмаган тақдирда тузиладиган муддатли меҳнат шартномалари киради. Иккинчи гуруҳга 
томонларнинг келишувига биноан тузиладиган муддатли меҳнат шартномалари киради [4, С.495].

А.А.Иноятов меҳнат шартномаси муддатларига қараб турларини номуайян ва муайян 
муддатга ажратади ҳамда муайян муддатга тузиладиган шартномалар тури сифатида конкурс 
асосида ишга ўтишни, корхона раҳбарини, касаначилар, уй хизматчилари ишга қабул қилишда 
тузиладиган меҳнат шартномаларини келтиради [5, Б.141-144].

Ҳуқуқшунос олим Й.Турсуновнинг фикрича муддатли меҳнат шартномаси тузиш ходимнинг 
иш берувчи олдидаги мавқеи пасайтирилишига сабаб бўлиши, унинг иш берувчи эрки-хоҳишига 
боғлиқ қилиб қўйиши мумкинлигини ва муддатли меҳнат шартномаси тузган ходим доим хавфни 
ҳис қилиб юриши туфайли амалдаги меҳнат қонунчилиги муддатли меҳнат шартномаси тузиш 
соҳасида иш берувчи эркини маълум даражада чеклайди ва унга фақат қонунда назарда тутилган 
ҳоллардагина муддатли меҳнат шартномаси тузишга рухсат этади [6, Б.209].

Рус ҳуқуқшунос олими В.И.Васильева муддатли меҳнат шартномаси моҳиятини очиб 
беришда берган фикрлари ўзига хосликка эга, яъни: муддат шартноманинг мажбурий шарти 
ҳисобланади; муддатли меҳнат шартномасини тузиш ҳолатлари меҳнат қонунчилиги билан 
чегараланган; муддатни тугаши шартномани бекор қилиш учун умумий асос ҳисобланади; 
маълум бир сабабларга кўра муддатли меҳнат шартномаси номуайян муддатга ўтиши мумкин; 
меҳнат қонунчилигида белгиланган барча кафолатларнинг муддатли меҳнат шартномаси асосида 
ишлаётган ходимларга нисбатан тенг татбиқ этилиши [7, Б.104].

Муддатли меҳнат шартномасини тузишда иш берувчи томонидан суистеъмолчиликларнинг 
олдини олиш мақсадида меҳнат қонунчилигида уни тузиш учун аниқ асослар белигилаб берилган.

Меҳнат кодексининг 76-моддасига кўра муддатли меҳнат шартномаси бажарилажак ишнинг 
хусусияти, уни бажариш шартлари ёки ходимнинг манфаатларини ҳисобга олган тарзда, номуайян 
муддатга мўлжалланган меҳнат шартномаларини тузиш мумкин бўлмаган ҳолларда, корхона 
раҳбари, унинг ўринбосарлари, бош бухгалтер билан, корхонада бош бухгалтер лавозими бўлмаган 

тақдирда эса, бош бухгалтер вазифасини бажарувчи ходим билан ҳамда қонунда назарда тутилган 
бошқа ҳолларда тузилиши мумкин.

Ўзбекистон Республикаси Олий суд Пленумининг 1998 йил 17 апрелдаги «Судлар томонидан 
меҳнат шартномаси (контракти)ни бекор қилишни тартибга солувчи қонунларнинг қўлланилиши 
ҳақида»ги 12-сон Қарори 5-бандида судлар шуни назарда тутишлари лозимки, муддатли меҳнат 
шартномалари фақат МКнинг 76-моддасида белгиланган ҳолатлар бўлганлиги сабабли номуайян 
муддатга мўлжалланган меҳнат шартномаларини тузиш мумкин бўлмаган ҳолларда тузилиши 
мумкин.

Ходим билан муддатли меҳнат шартномасини тузишга қуйидаги ҳолатлар мавжудлигида 
йўл қўйилиши мумкин:

- бажариладиган ишнинг тафсилотига кўра бажариш учун ходим олинган ишни маълум 
бир муддат ўтгандан кейин объектив сабабларга кўра давом эттиришнинг имкони бўлмаслиги 
олдиндан маълум бўлганда, яъни, у муддатли характерга эга бўлади;

- бажариш учун ходим олинган ишни бажариш шартлари. Бунда ишнинг ўзи доимий 
характерга эга бўлса-да, уни бажаришнинг шартлари ходим билан номуайян муддатга меҳнат 
шартномаси тузишга тўсқинлик қилади (қонунларга мувофиқ ходимнинг иш жойи ва бошқалар 
сақланадиган меҳнат ва ижтимоий таътилларда бўлган вақтига бошқа ходимни ишга қабул қилиш);

- ходимнинг манфаатлари, яъни, у ёки бу ҳолатларга кўра муддатли меҳнат шартномаси 
тузилиши ходимнинг манфаатларига асосланган бўлганда.

Назарда тутиш керакки, МКнинг 76-моддасида келтирилган ходим билан муддатли меҳнат 
шартномасини тузиш тўғрисидаги рўйхат қатъий чегараланган. Агар ходим билан тузилган 
муддатли меҳнат шартномаси МКнинг 76-моддаси талабларини ҳисобга олмаган ҳолда тузилган 
бўлса, бундай ҳолда шартноманинг муддати ҳақидаги шартлари ҳақиқий эмас деб топилади, ходим 
эса ишга номуайян муддатга биринчи иш кунидан бошлаб қабул қилинган ҳисобланади.

Хорижий давлатларда ҳам муддатли меҳнат шартномаси имзолаш учун талаблар белгиланган. 
Масалан, Германия қонунчилигига кўра меҳнат шартномасини ёзма шаклда тузиш талаби мавжуд 
эмас, лекин муддатли меҳнат шартномаси имзоланадиган бўлса албатта ёзма шаклда бўлиши 
ҳамда унинг муддати кўрсатилиши лозим. Акс ҳолда бундай шартномалар ҳақиқий ҳисобланмайди 
ҳамда улар номуайян муддатга тузилган деб ҳисобланади [8, С.220]. 

Фанда номуайян муддатга тузилган меҳнат шартномасини муддатли меҳнат шартномасига 
ўтказиш масаласи юзасидан турли хил қарашлар бор. Амалдаги қонунчилик бу ҳолатга рухсат 
бермайди ва шартнома муддатини ўзгариши меҳнат шартларини ўзгариши сифатида қаралмайди. 
Бунинг сабаби меҳнат шартномасидаги муддат унинг мазмунини эмас, балки турини кўрсатувчи 
белги ҳисобланади. Меҳнат қонунчилигида муддатни белгилаш фақат ходимни ишга қабул 
қилишда тартибга солинади. Шу сабабли ҳам бу масалада тадқиқот олиб борган олимлар номуайян 
муддатга имзоланган меҳнат шартномасини муддатли меҳнат шартномасига ўтказиш мумкин эмас 
деб ҳисоблашади [9, Б.14-18].

Муддатли меҳнат шартномасини тартибга солишда яна бир концептуал аҳамиятли муаммо 
бу меҳнат қонунчилигида меҳнат шартномаси муддатини узайтириш бўйича умумий қоидаларнинг 
мавжуд эмаслиги.

Бизни қонунчиликдан фарқли равишда айрим хорижий давлатлар қонунчилигида муддатли 
меҳнат шартномаси муддатини аниқ ҳолатлар ва муддатларга узайтиришни назарда тутади. 
Бундай амалиёт Германия ҳамда Жанубий-Шарқий Осиё давлатлари қонунчилигида учрайди [10, 
Б.45], [11, Б.56].

Меҳнат кодексида томонларнинг меҳнат шартномаси муддатини узайтиришга имкон берувчи 
умумий қоидалар мавжуд эмас. Лекин Меҳнат кодекси 105-моддаси талабига кўра, агар муддат 
тугагандан кейин ҳам меҳнатга оид муносабатлар давом этаверса ва тарафлардан бирортаси бир 
ҳафта давомида унинг бекор қилинишини талаб қилмаган бўлса, шартнома номуайян муддатга 
узайтирилган деб ҳисобланади. Бунда меҳнат шартномаси тури муайян муддатдан номуайян 
муддатга ўзгаради.

Аксарият ҳолатлар мавжудки, улар илгари тузилган муддатли меҳнат шартномасини 
узайтириш талабини келтириб чиқаради. Масалан, вақтинча бўлмаган ходимни ўрнига ишлаш 
вақтига; вақтинча меҳнатга лаёқатсиз бўлган ходим, режалаштирилган муддатда ишга чиқмаслиги, 
ёки ишга чиқиб кам муддатдан кейин яна вақтинча меҳнатга лаёқатсизлик таътилига кетиши, 
шунингдек бундай ҳолат хомиладорлик ва туғиш таътилига кетган ходим билан ҳам юз бериши 
мумкин. 

Қонунчиликда муддатли тузилган меҳнат шартномасини узайтириш имкони бўлмаганлиги 
кўпгина муаммоларни келтириб чиқаради. Жумладан, Меҳнат кодексида ўрнатилган талабга кўра, 
ходим билан муддати тугаганидан кейин меҳнат шартномасини бекор қилиб, уни яна қайтадан 
ишга олишга тўғри келади.

С.Уткиннинг фикрича муддатли меҳнат шартномаси муддатини узайтириш фақат қонунда 
белгиланган ҳолатларда йўл қўйилиши керак деб ҳисоблайди. Бундай ҳолатлар ва асосларни 
қонунларда белгилаб қўйиш лозимлигини таъкидлайди [12, Б.22].

Ҳуқуқшунос амалиётчи А.Рисқуллаев муддатли меҳнат шартномаси муддатини беш йилгача 
муддатга узайтириш имконини берувчи нормани Меҳнат кодексига киритиш лозим деган фикрни 
илгари суради [13].

Бизнинг назаримизда ҳам муддатли меҳнат шартномасини дастлаб имзолашда белгиланган 
муддат тугаганидан кейин уни яна узайтириш имконини берувчи норма меҳнат қонунчилигига 
киритилса, ҳозирги кунда амалда дуч келинаётган муаммолар бартараф этилган бўларди. Бундай 
нома Меҳнат кодекси 105-моддасига иккинчи бандини ўзгартиш лозим деб ҳисоблаймиз ва уни 
қуйидаги таҳрирда бериш керак:

“Агар муддат тугагандан кейин ҳам меҳнатга оид муносабатлар давом этаверса ва 
тарафлардан бирортаси бир ҳафта давомида унинг бекор қилинишини талаб қилмаган бўлса, 
ёки тарафлар шартнома муддатини яна узайтириш тўғрисида келишувга эришмаган бўлсалар, 
шартнома номуайян муддатга узайтирилган деб ҳисобланади.

Муддатли меҳнат шартномасини узайтириш муддати 5 йилдан ошмаслиги керак”. 
Назаримизда Меҳнат кодексига таклиф этилган қонун нормаси киритилиши мавжуд 

доктринал ва ҳуқуқий конструкцияларни ўзгаришига ва мавжуд амалий муаммони ечимини 
беришга хизмат қилади.

Фикримизча муддатли меҳнат шартномасини имзолашда ходимлар ҳуқуқларини тўлиқ 
ҳимоясини таъминлаш учун қуйидагиларни амалга оширилиши лозим:

- муддатли меҳнат шартномасини тузиш асосларини камайтириш;
- иш берувчини асоссиз муддатли меҳнат шартномаси имзолаганлиги учун жавобгарликни 

назарда тутиш;
- муддатли меҳнат шартномасини тарафларнинг келишуви билан муддатини 5 йилгача 

муддатга узайтириш.
Хулоса ўрнида айтиш мумкинки, муддатли меҳнат шартномасини тартибга солишдан асосий 

мақсад меҳнат муносабатларида ҳимояга муҳтож ходимлар манфаатини юқори даражада ифода 
этишга қаратилган бўлиши керак.

